Falakdeepti

Prastuti

Sambedansheelta jab bhavnao aur kalpnao ka

Jvar bankar heerday ko chubhati hai to uski

Abhivyakti kavita ke madhyam se vyakat hoti hai .

Aaj ki bhautikvadie tatha jhoothi zindgi mei jo

Kisi tarah apni - apni zarurtein puri kar rha

Hai wahi kamyab insan bankar auron ko

Kamyab hone ke tarike bata raha hai chahe wo

Tarike galat hi kyon n hon . Chunki maine akasar

Un logon ko tarakee karte dekha hai jinhone

Auron ka hak chheena hai ya kamzoron ko aur

Kamzor kiya hai .

Sharab hamare desh ke liye abhishap hai . Kuchh

Log isliye peete hain ki unhen sirf pina hai aur

Kuchh log shaukiya peete hain , par kuchh hai jo roz

Peete hai . yahan sirf kalpna nahi ek bhayank

Satya hai .

Sapne dekhna , sunhare palon ka intazar karna

Insan ka swabhav hai . yah ashavadee nazriya

Ek vishvas , ek bharosa paida karta hai jo use

Jeevan men aage badhne ke liye prerit karta hai .

Parntu jab yah bharosa tutha hai to insan vyathit

Ho jata hai , antarmukhee ho jata hai .

Mazahab , kaum kee ehmiyat manvta par jyada

Havee hai . hamare samajik sambandhon mei mazahab

Ek mahatavpoorn bhumika nibhata hai .jab in

Sambandho ke bich mazahab aa jata hai to prem ,

Sneh, aatmeeyta, jiska ham dambh bharte hai ,

Ek hee kshan mei palayan kar jate hain , phir shuru

Ho jata hai smaj ka vibhats tatha khaufnak

Khel v maut ka tandav . Is khel men jyada

Nukasan agar hota hai to sirf desh ka .

Maine is sanklan men wahi sanklit kiya hai jo

Maine dekha hai , mahsoos kiya hai . samasyain to

Hain parntu unka nidan bhi sambhav hai jiska maine

Prayas kiya hai .
GEET    1

Swapan kuchh maan mein sukhi sansar ke

Swapan kuchh alhad mast bahar ke

Swapan kuchh naino mein hanste pyar ke

Swapan kuchh tat ke , kuchh majhdhar ke

Hai ! jeevan bhar sajata rah gaya

Ek bhi sapna na mera satya hua

Swapan hi sanjte rahe , jeevan bha gaya .

Tukda ek Maroo ka rha main umar bhar

Katra ek paani ka n mujh par gira

Bhar gaya Haryali se Chatan ka tan

Paat bhi Taroo ka ek n mujh par jhara

Soch kar sab honi apne bhagya ki

Duhkh bhi main sukh ki tarah se seha gaya .

Ek bhi sapna n mera satya hua,

Swapan hi sanjhte rahe ,jeeva beh gaya .

Kishti maine bhi khaee ashaon ki

Par nahi kuchh bhi mujhe hasil hua

Sanjh tak kheta raha main nav ko

Lekin bhanwar hi mera sahil hua

Nav birle ki hi lagti hai kinare

Majhin ek aakar tab mujhse kah gaya .

Ek bhi sapna n mera satya hua.

Swapan hi sanjte rahe , jeevan be gaya .
GEET  2

Nayan me rakh chavi tumhari

Archana ki nishi - din maine

Kintu yeh aabhas n tha ,

Jeevan isse hi jalega

Geet main tumko basaya

Chhand me tumko pukara

Har shvas me , rakt bindu main

Roop dekha tha tumhara

Rag - rag me anubhooti ki

Maine tumhare hi astitva ki

Aur kan-kan par Hridaye ke

Chitr tumhara hi utara.

Maan kar sarvasv tumko

Vandana kI nishi -din maine

Kintu yeh malum n tha

Sarvasv hi sarvasv harega

Sanidhy me aakar tumhare

Sameep svayam ko pa tumhare

Lagata tha aksar hiye ko

Jaise sahara mil gya hai

Adhron par vistreen muskan

Naino mein madhuryata aviram

Dekhkar lagata tha mujhko

Jaise kinara mil gaya hai

Par ab adhar sunsan hain

Aur swas tak anjan hai

Sudh mujhe jag ki bhala kya

Ab astitva mera shmshan hai .

Jan kar nij svaroop jiski

Vedna sahii hans - hans maine

Mujhko yeh andaz n tha

Ek divs wo hi chhlega .
GEET  3

Ek panaghat par jane kaise

Maan veena ke tar bol uthe

Anjan saaj par swar mere

Jane kab svatah dol uthe .

Main chakit bhramit sha khada - khada

Naye geet , naye rag gata raha

Taan se maan dheere nikal pada

Main khada - khada muskata raha .

Vo anjanebegane se swar

Jeevan me amrit ghol uthe

Anjane saj par swar mere

Jane kab svatah dole uthe.

Pratah kiran ban gayi chandrika

Divs bhi thakkar chur ho gaya

Nabh -dhara ke pas aa gaya

Par mai jaag se dur ho gaya .

Aankho me liye ek chavi saloni

Main avichal panghat par baitha rha

hridye mein liye swapan kotti umang

Jaag se hans - hans kar kahata raha

Tere beete pal bahumoolye uthe honge

Par mere pal anmol uthe .

Anjan saaj par swar mere

Jane kab svatah dol uthe .

Ab pachhtava kyon ruka wahan main

Kyon sapno ke jhule jhul aaya hoon

Us saye me sukh chain hi nahi

lagata hai jeevan bhul aaya hoon

Jag lagta ab suna -suna sa.

Sab kuchh neeras sa lagata hai

Hansate gate logon ko dekh ab

Ab mujhako acharaj sa lgata hai .

Main davar - davar deta yon sankal

Jane vo hi davar khol uthe

Anjan saj par svar mere

Jane kab svataha dole uthe .
GEET      4

Neend mein doobe hain lochan

Par hai Hridaye me Geet tera

Pooran yovan par nishi hai

Dur hai abhi bahut sawera

Is kadar priye smriti tumhari

Kar rahi hai vyakul mujhe

Aata hai rah -rah hiye main

Pran ! mai tumko pukaru.

Dhmniyon me kya , kya ragon me

Kya shwas me , kya drigon me

Kya mere uar spandano me

Aur kya nirjeev nakho me

Ragini koi ga raha hai

Madira si chalka raha hai

Dub kar jiske mad me

Ang - pratyang mera ga raha hai

Samne rakha chavi tumhari

Pran ! mai umar bhar niharun.

Dhyan ki jab shrankhala kabhi

Tut jatee hai achanak

Jab chhoth jate hai akasmat

Khayal ke smast manak

Dekhta hun mere adhar tab

Jane kyon muskura rahe hai

Nayan bhi n jane kyun mere

Taron se jhilmila rahe hai

Maan jane kyun jhoom raha hai

Taan kyon jane naach raha hai

Chikkar astitva ka mere

Rom-rom yhe vaach raha hai

Ban kar mai pratibimb tera

Pran ! mai zindagi apni savarun.
KAVITA   1

Mahaz alfaz se khilvad nahi hai kavita

Koi pesha , koi vyavsaye nahi hai kavita

Kavita shauk se bhi likhne ka kam nahi

Itni sasti bhi nahi , itni bedam nahi

Kavita insan ke hridaye ka uchvaas hai

Maan k bhini umang , manviye ehsaas hai

Kabhi kavita kisi vishaye ki mohtaz nahi

Nayan neer hai kavita , koi raag - saaz nahi

Kabhi kavita kisi alhard yauvan ka naz hai

To kabhi duhkh se bhari hridaye ki aavaz hai

Kbhei dhadkan to kabhi laahoo ki rvani hai

Kabhi roti to kabhi bhukh ki kahani hai

muflis jism ka ugadha hua badan hai kabh

Bekafan lash par chadta hua kafan hai kabhi

Bebas insan ka bheega hua nayan hai kabhi

sardilee raat me thithurta hua taan hai kabhi

Kavita behti hui ankhon me chipaka peep hai

Kavita kahi dur nahi , insan ke sameep hai

Mahaz alphaz se khilvard nahee hai kavita

Koi pesha , koi vyavsaye nahi hai kavita
kavita   2

Chirago se andhera mitega kahan tak
Vicharo ke suraj jalane padenge 

Bujhegi nahi jalan aankhon ki aise 
Kuchi jharne sneh ke bhane padenge

Thokar wahi kal lagegi hume bhi 
Jis path par kante hum chhod denge

Kal humko bhi kante hi kante chubhenge 
Jo upavan se sumno ko hum tod denge

Kab tak bahare rahengi dhara par 
Naye mausam hume sjane padenge

Na socho hume kuchh bhi milta nahi hai 
Toote huye taron ko jodne par

Milta hai chain kitna baichen maan ko 
Banjar me nadiyon ka mukh modne par

Taruoon se chaya milegi kahan tak
Apnatav ke tharave banane padenge

Bujegi nahi jalan aankhon ki aise 
Kuchh jharane snehe ke bhane padenge.

KAVITA     3

Krodh se aakhir kab nirman hua hai ?

Ugarta chhin leti aadmiyat 
Dhamniyo me bhar dei vehshiyat
shan me kar jati palayan chetna 
Aur nritya karti rakht me utejna 
Utejna se kab koi smadhan hua hai 
Krodh se aakhir kab nirman hua hai ?

Kuchh nahe hota tapan se dekhna 
Dhuna uthta hai bas milti vedna 
Krodh me chingari jab koi ghumti
lautkar fir apan hi ghar chumti
Bad me barbad sirf insan hua hai 
Krodh se aakhir kab nirman huaa hai ?

Aankhon me sholey liye jo bhi hua
Jab bhi hua tab bahut bura hua 
Khun se lathpath tamam sadiyan hui
Krodh me jab bhi kabhi khanjar chuaa
Aant me taan apna lahoo loohan hua hai 
Krodh se aakhir kab nirman huaa hai ?

Taish sirf vidhvans ka pryaye hai 
Krodh kuchh kshan ke liye sukhaye hai 
Ugrata hai kuchh paalo ki prasanta
Aur kuchh der bad chir -nagnata 
Krodh se aabad sirf shmshan huaa hai 
Krodh se aakhir kab nirman huaa hai ?

KAVITA     4

Ek satth varshiye netraheen vyakti
Jo shayad rasta bhool gaya tha 
Ek sunsan Sadak par akela chala ja rha tha 
Raah me khadi ek deewar par chhadi lagakar bola 
Kya aas -pas koi hai ?
Paas me upasthit nari ne kaha - baba kha jana hai 
Netrheen vyakti bola beti gali no.-7 ka rasta bata do 
Agar ho ake to mord tak hi pauncha do .

Tabhi pass ki masjid pe khade ek Muslim rehnuma ki 
Is vakiye pe, painee nazar padee.
wehe neta chillaya - kafir ! Muslim ladkI ko chedta hai 
Akela dekhkar rasta rokta hai .

BUs Zara sI der me sadken khun se lal thee 
Shehar me dekhte hi goli marneke aadesh the 
Kyunki Shehar me mazahbi tufan uth chuka tha 
Bhavnao ka kaum se gla ghut chuka tha .

Mandir tode ja rahe the ,mazjide ukhadi ja rahi thi
Insano dvara insan ki shakle bigadi ja rahi thi
Dono dhrmo ki alag aayojit sbhayen ho rahi thi 
Kisko marna hai ki chalen niyojit ho rahi thi.

Us Neta ka Ghar to daulat se talab ho gaya tha 
Par Shehar me lashon ko ginna behisab ho gaya tha 
Har taraf se zakhmiyo ki kraha aa rahi thi
Unme us netraheen ki bhi sada aa rahi thi
waha dua thi, shikayat thi , ya shukriya tha
Shor me ye to samajh nahi aa raha tha 
Par bar-bar wo yahi kahe ja raha tha
Acha hua bhagvan jo tune mujhe aankhe nahi dee
Isse acha to ye hota ki kan bhi n deta 
Taki mai, bhavnaon ki krahen to n sun pata
Bevajah marne walo ki aahen to n sun pata .

Ant me dono hathon ko milakar , wo bola chillakar 
Sabko bhala kar prabhu , tu sabka bhla kar .
KAVITA    5

Jab guncha bana hai , to gul bhi banega 
Kismat hai koi thoda koi zyada khilega 
Koi toda jayega koi khud tut jayega 
Har hal me sath shakh,se tut jayega

Hisse me kisi ke sirf aansu hi aayenge
Aur kisi ke har aaur shahnai bajegi
Kismat me sajengi kisi ke sukh ki kataren
Daman me kisi ke phakat tanhai bachegi.

Kbhee tufan ayenge kabhi patjhar bhi ayenge 
Samy -asmay kabhi badahl bhi chayenge 
Kanto ke chubhan bhi kabhi maan dukhayegi
zindagi apna pura rang dikhayegi .

Lekin jo auro ki khatir muskurata hai 
Zmana yad me uski sada aansoo bhata hai 
Bahut kam phulon kee kismat hoi hai 
Jo mitne ke bad bhi khushboo chhod jata hai ..

GAJAL     1
Dil me jab tak tu nahi ,main nahi hum hai 
Ghar bikharne ke mauke bahut kam hai

Kaun khichega bhla apane sehan me deevar
Jazba zinda hai to phir kaisa gam hai

Jism ki chordo , roti ke liye bikti auladen
Tarakki ki rah mein apna ye kaisa kadam hai

Khamiyan thi jo uski aaj khubiyan ban gai
Pahale kangal tha ,ab uski jebe garam hai

Chand katran me simat aaya hai aurat ka libas
Kiski tehazib me kho gai tehazibo - sharam, hai

Hath failane se savrenge vatan ka Mukadar
Unko yakin hai lekin hume pura bharam hai

Ram jane ! is safar ka anjam kya hoga 
Tutti sanse rehenuma ki, tabiyat bedam hai .
GAZAL    2

Bahut chaha churda lun par churda nahi paya 
Mere saye se yun lipta tha tera saya

Majbur halat hai ,is karke tu tanha hai 
Bahut samjhaya par khud ko n aitbar aaya

Kam se kam is zamin par to nahi milta 
Zamin ki parchai aur aasman ka saya

Ye waqt ki bat hai , sizde usi ko hasil hai
Jazba kaisa bhiho , par sath jo chadar laya

Pak dil se usne jo ek dua mangi
Hath kuch bhi nahi mayusi ke siva aaya

Hath thame the jo kaskar mera tanhai me
Bhid me dur , wo bahut dur nazar aaya .

Use Hansa ke 'Deepak' khud kyon rone laga wo ,
Khel rishton ka ye , meri nahi samajh aaya .
GAZAL     3

Mere hathon se tera hath yun chut ta gaya 
Jaise sitara ek falak se tut ta gaya

Gam ye nahi ki lut gai hasrate – hyatt
Gam hai jise nahi lutna tha , lut ta gaya

Ise badkismati kahun' ya orhi kuchh kahun
Jisko bhi Dil ne chaha ,vahi ruth ta gaya

Milne the jahan saye,bichrde wahan par hum 
Sahil par badnasib koi dubta gaya

Hansti rahi hyatt magar rota rahe jazbat 
Andar hi andar darkhat koi sukhta gaya .

Sare zehan ka bas itna sa fsana hai
Gul tut ta gaya 'Deepak' guncha fut ta Gaya .
GAZAL   4

Jidhar bhi dekha bebasee ka tamasha dekha 
Koi bhukha koi nanga ,koi Peyasa dekha

Hamesha julm ke mukadar me ujale dekhe 
Aur takadir me pasine ki dhuna sa dekha

Jis bhi chirag ne chaha ladna andhera se 
Sir us chirag ka dhar se tarasha dekha .

Ek ilak Safed posh ki jo padi aaina par 
Aaina siyha ho gaya ,chehara zara sa dekha

Maut se to hiransa n tha koi bhi shahar me
Jisko bhi hamne dekha, jindagi se hiransa dekha .
NAZAM     1

Main bhi chahta hun ki husn pe gazale likhun 
Main bhi chahta hun ki ishk ke nagme gaun
Apane khovabon me utarun ekhasina paikar 
Sukhan ko apane marmari laphjon se sajaun

Lekin bhukh ke mare ,jard bebas chehron pe
Nigahn tikti hai to josh kaphur ho jata hai
Har taraf hakiqat me aur kya me tasbur me
Phakat roti ka shval ubhar kar aata hai

Khyal aata hai jehan me un darvajon ka 
Sharm se jinme chhipe haijavan badan kitane 
Jinke tan ko dhake hai hath bharkee katran
Jinke seene me daphan hai , jane arman kitne .

Jinkee dolee nahee uthee is khatir kyoonki
Unke ma - bap ne sirph sharaphat kee kamaee hai
Choolha ek bar hee jla ho ghar me lekin 
Mehnat kee khayee hai , mehanet kee khilaee hai .

Najar me ghoomtee hai shakl un masumo kee 
Jindgee jinkee andhera , nigah samundar hai ,
Beeran sanse , peep se bhree , dhansee aankhen
Phakon ka pet me chalta tej khanjar hai .

Ma kee chhatee se chipkane kee umar hai jinkee 
Hath phailaye vahee rahon pe najar aate hai 
Shobhit jin hathon me honee thee kalmen
Hath vo hee bojh uthate najar aate hai .

Rah me ghoomte berojgar naujvanon ko 
Dekhta hoon to kaleja cheekh uthta hai
Jinake dam se kam roshan jahan hona tha
Unhee ke samne kala dhunaa sa uthta hai .

Phir kaho kis tarah husn ke nagmen gaoon 
Phir kaho kis tarah ishk pe gajle likkhoon
Phir kaho kis tarah apane sukhan me 
Marmaree laphjo ke vasto jagah rakkhoon .

Aaj sansar me gam ek nahee hajaron hai 
Aadmee har dukh pe to aansoo baha nahee sakta .
Lekin sach hai ki bhookhe honth hansege sirph rotee se
Meethe alphaj se koee man bahla nahee sakta .
NAZAM    2

Tamam Raat mai sochta raha tumharI babbt 
Tamam Raat tere khyalon me jagta raha 
Har lamha tum aankho me muskurati rahi
Har lamha mai apani aankho me jhankta raha

Palak baand thi fir n jane kahan se
Aansoo aankho se bagavat karne pe aamada the 
Aavaz beshabd, belaye thee ,maan me bharipaan tha 
Duhkh kam the , duhkh -dard ke saaye zyada the

Bahut dur thee tum lekin Ehsas me tumne 
Mere Seene pe apna chehra pyar se rakkha tha
Mere Honth jhuke he tumhare narm balon par aur 
Apne hatho se mera hath tumne daba rakkha tha

Phir kal subah dekha tumhen azdad ke sath 
Jee me aaya ki kas kar gale tere lag jaoon
Kuchh to km kar lun aankhon ki tadap ko 
Tumhare kandho pe sir rakhkar kahi kho jaoon

Lekin afsos, payon ko kaskar rok liya 
Kuchh paravrish ne,sanskar ne , logo ki sharam ne
Kuchh bhaye ne ki kahi tum numaya n ho jao
Kuchh tumhari chahat ne ,kuchh hridaye ke maarm ne

Mai tumhare paas khada tumhe tktta raha 
Lekin tum aur kahi mujhko talash rahi thee 
Mai ektak dekh raha tha tumhare chehar ko 
Aur tum mujhko bheed me taak rahi thee

Magar afsos tum mujhe mil n saki
Nazar milti to thoda sakun bhi mil jata 
Dur se hee sahi , ek dusre ko milkar 
Tum bhi hans jaati , maan mera bhi khil jata

Ye chote - chote se chehre 
Ye nazuk tan, ye komal badan 
In phoolon jaise masumo ke 
Sehme - sehme sakuche bachpan

Ye ghont gala Armano ka 
Ya tod jigar ashaon ka 
Maa ke sanidhye se bahut dur 
Ye Hath pakad Vipdaon ka 
Naino me lekar shushk neer 
Hridaye me shool si chubhte peer 
Na sir pe hath , na koi sath 
Ye Yateem ye Masoom itne gam kaise peete hai 
Kitne khamosh se rahte hai 
Kitne khamosh jeete hai

Koi inko Laavaris kehta 
KoI kahe Aulad Najayaz hai 
Koi kahe ,kha liye Maa - Baap 
Ye isI salook ke layak hai 
KoI inko gaali deta hai 
Koi inko taane deta hai 
Koi jaan bhoojh kar deta hai 
Aur koi anjane deta hai 
Lekin isme dosh kahan 
In Masoomo ka, Nadanon ka 
Kismat likhna kam nahI
Insano ki,insano ka

Inki khatir na subah hui
Na koi raat ,n koi shyam
Na Dharam pata ,na ktha banchi 
Na rakha gaya, koi bhi naam 
Gudaree tak nahi in lalon par 
Tan par bhi nahi puri katran 
In phulo jaise masoomo ke
Sahme -sahme skuche Bachpan

Lab talak paimana lane se pehle
Yaad kar maykash apne Ghar ke Chehre
Fakon se Tuttee bibi ki Nafs 
Dane -dane ko tarste tere mohre

Yaad kar chir me lipti biwi ki shakal
Jisne hatho se uthai hai "kai" teri
Tere har gam pe giraye hai jisne aansu 
Hans ke Daman me sameti hai taklifen teri

Teri bimari pe jisne karakti Ratein
Na jane kitni dafa aankhon me guzri hongi
Terei ek Jhuthi karah pe bhi jisne
Mante mangi hongi , nazre utari hongi

Are ! maykash teri shaglen - mainoshee ne 
Socha kya halat tere ghar ki bana dee hai 
Tujhko aur tere ghar ke har shakhs ko 
Ek roti bhi tazj sa khvab bana di hai

Manta hoon tera bhi koi gam hoga 
Lekin har gam ka mudava paimana to nahi 
Kisi khavab ke bikhr jane ka matlab 
Zahar pee kar Zindagi mitana to nahi
Soch un masumo ka kya musthkabil hai 
Teri har ghoont me shamil hai hak jinka 
Gande dheron me talashte hai jo zindagi apni 
Ek tukda hee hasrat 'au' aarjoo hai jinka

Jhankkar dekh ek bargi unki nigaho me
Zindagi kisi kone me aansoo baha rahi hogi
Ghar ke choolhe ko jalte dekhne ki hasrat 
Kahi bar- bar sir apna utha rahi hogi

Isse pahle ki tere honth jaam choo jaye
Aage badh aur tor de mye ka pyala 
Are ! Madahosh hai Pyale ke andar andhera 
Gaur se dekh bahar hansta ujjala.

Jis roz har pate ko roti mil jayagi
Jis roz har chehara hasta nazar ayege
Jis roz Nange Badan kapade se dhake honge 
Jis roz khusiyon mei vatan doob jayaga 
Us roz mere nagmo ke andaz dekhna 
Meri avaz me ek nai avaz dekhna

Jis roz Kisano ke bhre Khaliyan honge
Or rojgarshuda vatan ke Nojavan honge 
Jis roz pasine ki sahi kimat milegi
In Mehalo se jab bade jis roz Insan honge
Us roz mere nagmo ka andaz dekhna 
Meri aavaz me ek nai aavaz dekhna

Jis roz raha me koi ablaa na lutegi 
Jis roz Dolat se koi jan na mitegi
Jis roz yaha jism ke bazar na lagenge
Jis roz doli dar se koi suni na uthegi
Us roz mere nagmo ke andaz dekhna
Meri avaz me ek nai avaz dekhna

Ye hath pasare masoom Bachpan Hazaro 
Jis roz mujhe raah me Ghumte na dikhenge
Jis roz zard,pichke viran cheharo pe
Bhukh ke Nachte Gaate Badal na dikhenge
Us roz mere nagmo ka andaz dekhna 
Meri avaz me ek nai avaz dekhna

